
ALDEALISTA

Deseñamos  
unha ferramenta 
innovadora para que 
as aldeas se volvan 
encher de vida

Aldealista é unha plataforma dixital innovadora que 
conecta aldeas e persoas en base aos seus gustos 
e necesidades. Integra a intelixencia artificial e a 
selección visual dos recursos turísticos e patrimoniais 
nun novo modelo de negocio disruptivo. Nesta app os 
territorios excluídos socialmente fanse visibles para 
aqueles que buscan unha aldea na que cambiar a súa 
vida, unha nova forma de facer turismo ou de atopar 
vivenda, permitíndolles valorar distintos lugares 
dunha forma moi sinxela e intuitiva.

Innovación e tecnoloxía para
transfomar o rural

SAN XOAN DE RÍO (OURENSE)

F
illo de emigrantes, 
Suíza, España, Panamá e 
Noruega, forman parte do 
percorrido vital de Juan 
Carlos Pérez antes de 

regresar definitivamente á aldea 
do seus avós en San Xoán de Río, na 
provincia de Ourense, e fundar esta 
startup a inicios do 2023.

Aldealista, a través de métricas 
e big data, permite ás aldeas 
e pobos coñecer mellor aos 
potenciais visitantes e futuros 
habitantes, saber cales son as súas 
preferencias turísticas, as súas 
necesidades para desenvolver un 
proxecto vital, e os seus gustos e 
intereses.

ALDEALISTA

“Con Aldealista facemos visibles os pobos 
invisibles, aos que dificilmente chegaría calquera 
persoa seguindo unha guía turística ou un 
buscador habitual”

Toda esta información ponse 
ao servizo dos municipios para 
axudalos a incrementar as 
posibilidades de conectar cos 
usuarios, contribuíndo deste xeito 
á mellora ou á xeración dunha 
nova oferta turística, de servizos 
ou habitacional, en moitos casos 
inexistente ou insuficiente. 

Este fluxo de información sobre 
os usuarios ten lugar en tempo 
real, o que fai de Aldealista unha 
ferramenta de gran potencial que 
facilita ás aldeas adaptarse de 
xeito inmediato e cun alto grado 
de certeza ás demandas do sector 
turístico, laboral e habitacional.

Este emigrante retornado, xunto 
con Juan Martín Rodríguez, director 
do Innovation Hub en CESUGA, e un 
equipo humano mulitidisciplinar de 
axentes do cambio alíanse para crear 
Aldealista, unha plataforma dixital 
impulsada por intelixencia artificial 
que revolucionou a forma en que 
as persoas interactúan coas aldeas 
para vivir experiencias auténticas 
e personalizadas. Unha potente 
solución a un dos desafíos do noso 
tempo: a despoboación rural.

A pesar da súa curta traxectoria, 
hoxe a aplicación está dispoñible en 
23 países de Europa e Latinoamérica.

Esta iniciativa innovadora vai máis 
aló da dimensión dixital, combina 
esta dimensión coa experiencia 
física, “é unha plataforma fixital” 
que ofrece unha interacción maior 
ao usuario a través de códigos QR 
instalados en baldosas en cada un 
dos concellos.

A través do QR o usuario pode 
acceder in situ e nun golpe de 
vista a toda a información sobre 
servizos e recursos do lugar. 

Tamén dá visibilidade a diferentes 
iniciativas de carácter cultural e 
social que teñen lugar nos pobos, 
contribuíndo ao seu impulso, como 
#mulleres do rural e #se morren 
os bares.

En lugar de ver o mundo rural 
como unha limitación, Aldealista 
converteuno no seu maior activo. 
A idea era simple pero poderosa: 
transformar as aldeas en destinos 
atractivos, ofrecendo experiencias 
turísticas, laborais e de vida 
auténticas e conectadas coa 
esencia de cada lugar.

A plataforma utiliza algoritmos 
de intelixencia artificial para 
entender as preferencias e 
os intereses dos usuarios. Ao 
interactuar con ela, Aldealista 
crea perfís que capturan as súas 
preferencias. Baseándose nesta 
información, a app recomenda 
experiencias específicas e 
personalizadas en aldeas que 
se aliñan coas necesidades do 
usuario. “Funciona un pouco como 
as aplicacións de citas, pero neste 
caso quen fai a elección é a aldea”. 
Deste xeito, a app consegue 
crear conexións improbables que 
doutra forma serían imposibles. A 
innovación detrás de Aldealista, di 
Juan Carlos Pérez, reside en rachar 
coa invisibilidade destes pobos, en 
darlle unha ferramenta innovadora 
ás aldeas para que tomen a 
iniciativa, amosando aos usuarios, 
xa ben sexan turistas, urbanitas, 
nómades dixitais ou neorrurais, 
todo un mundo de posibilidades 
e lugares, que doutro xeito 
quedarían fóra do seu radar e 
nunca chegarían a descubrir.

Coñecer (dixitalmente), visitar 
(presencialmente), teletraballar 
(temporalmente), e por que non?, 
mudarse (definitivamente). “Como 
cando coñeces a unha persoa, o 
fas paso a paso, primeiro tomas 
un café e se as cousas seguen 
bo curso quizais acabaredes 
namorados e vivindo xuntos”. A 
aplicación segue a mesma idea, 
adaptándose a cada usuario e 
desvelándolle o lugar que busca 
en función das súas prioridades.

Entre usuarios e habitantes, 
colaboradores e aliados, empresa 
e institucións, o futuro da 
aplicación pasa por converterse 
nunha plataforma de carácter 
colaborativo, cun fin social 
compartido polo conxunto da 
sociedade, que é o de ser un 
referente no apoio de iniciativas 
de interese para o mundo rural.

A plataforma, sen custo para 
o usuario final, convértese nun 
socio estratéxico para os distintos 
axentes. Os concellos (visibilidade 
e métricas), o comercio local 
(rastrexabilidade e apoio, con 
datos que lles permitan a mellora 
continua e o aumento das súas 
vendas) e os colaboradores 
(asociando as súas institucións 
ou marcas a un propósito de 
impacto social e medioambiental, 
prioritario para a axenda ODS 
2030).



As aldeas poden ter moita vida, tan só 
teñen que ofrecer ese valor engadido aos 
turistas e urbanitas e adaptarse ás novas 
formas de relacionarse.

O mundo rural está cheo de recursos que 
se abandonan, nese senso, a filosofía que 
move a innovación en Aldealista é a de 
contribuír a un ben colectivo maior, non 
se trata só dun proxecto empresarial 
xurdido a partires das posibilidades 
que as novas formas de turismo e vida 
ofrecen, busca aportar o seu grao 
de area ao reto demográfico, “unha 
innovación que xere vida” sentencia o 
fundador da aplicación.

A clave fundamental para innovar, 
sostén Juan Carlos, é “abstraerse do 
habitual, saírse da idea de que as cousas 
se fan dun xeito porque sempre se 
fixeron así”. Estar aberto a novos puntos 
de vista e romper coas inercias existentes 
estivo no nacemento de Aldealista, e 
hoxe forma parte do seu proceso de 
crecemento e consolidación.
   

Contacta con nós para poñer en marcha 
o voso propio proceso innovador.

Programa de impulso á 
innovación nas pemes

http://gain.xunta.gal

Axencia Galega da Innovación

981 957 008

servizos.gain@xunta.gal

Rúa Airas Nunes s/n

15702 -  Santiago de Compostela

Por que
innovar?

Se queres ver esta
historia de éxito en 
movemento, 
accede ao vídeo.

Todo o que hai que saber 
sobre innovación está 
nos nosos cadernos, 
bota un vistazo

Coñece outras historias 
de éxito da innovación 
galega protagonizadas 
por pemes.


